
ЗАХИДАЛ 110

	 

	ЭНЭТХЭГИЙН ГАР УРЧУУД ҮГҮЙРЭН ХООСОРСОН НЬ

	 

	1932 оны арван хоёрдугаар сарын 1

	 

	Бид арван есдүгээр зууны үед Энэтхэгт болж байсан дайны тухай ярьж дууслаа. Одоо тэр үед Энэтхэгт болсон түүнээс чухал үйл явдлууд руу шилжин орж болох боллоо. Харин эдгээр дайныг Английн ашиг тусын төлөө Энэтхэгийг хохироох замаар хийж байсныг сайтар санаж аваарай. Үүнийг ч Англичууд их л овжин ашиглаж Энэтхэгийн ард түмнийг өөрийгөө боолчлуулахын тулд хамаг хүч хөрөнгөө төлбөрт өгөх болгосон юм. Энэтхэгийн ард түмэн өөрсдөд нь ямар ч гэм зэмгүй байсан хөрш орших бирмүүд, афганчуудыг байлдан дагуулахад хүртэл цусаа урсгаж, эд зарцуулж байлаа. Аливаа дайн үнэт баялаг бүрэлгэн сүйтгэдэг болохоор дайнд Энэтхэг орон мэдэгдэхүйц ядарч туйлдсан байлаа. Дайн бас байлдан дагуулагчдыг мөнгөөр цатгадгийг Синдэд болсон явдлаас бид мэдэх билээ.

	Дээр дурдсан хийгээд бас бус шалтгааны улмаас ядууран хоосорсон байсан ч гэсэн Дорнод Энэтхэгийн компанид алт, мөнгө цутган орсоор байлаа. Учир нь түүний хувь нийлүүлэгчид урьдын адил ихээхэн хэмжээний ногдол ашиг шан хувааж авсаар байлаа

	Эхний үед Энэтхэг дэх британийн эзэмшил нь худалдаа хийх, цөлбөн дээрэмдэх аль алины нь хосолсон балмад худалдаачдын хэлбэртэй байсан гэж би урьд чамд ярьсан шиг санагдана. Дорнод˗Энэтхэгийн компани, түүний салбарууд тийм аргаар Энэтхэгийн асар их эд баялгийг тээж аваачиж байсан юм. Энэтхэг хариуд нь хэрэг дээрээ бараг юу ч авдаггүй байжээ. Ердийн худалдаа наймаанд ямар нэгэн солилцоо болж, худалдах, худалдан авах журамтай байдаг бол арван наймдугаар зууны хоёрдугаар хагаст, Плессийн дэргэд болсон тулалдаанаас хойш бүх мөнгө ганцхан Англи руу зүглэх болсон байжээ. Тийнхүү Энэтхэг орон эрт дээр цагаас хуримтлуулсан үлэмж баялгийнхаа ихээхэн хэсгийг алдаж, Английн аж үйлдвэрийн хөгжлийн шилжилтийн хамгийн чухал үед нь ашиглуулжээ. Энэтхэг дэх британийн ноёрхлын тэрхүү эхний үе барагцаалбал арван наймдугаар зууны эцсээр дууссан юм.

	Британийн эзэмшлийн хоёрдугаар үе нь Энэтхэг фабрикуудад илгээх түүхий эдийн том английн аж үйлдвэрийн барааг борлуулах зах зээл болон хувирсан арван есдүгээр зууныг хамарч байгаа юм. Энэ нь Энэтхэгийн дэвшил, эдийн хөгжилд ихээхэн хохирол учруулсан юм. Энэ зууны тэргүүн хагасын турш эхлээд мөнгө олж авах худалдааны компани болох Дорнод Энэтхэгийн компани Энэтхэгийг удирдаж байлаа.  Гэхдээ английн парламент энэтхэгийн асуудлыг улам их анхаарах болсон байлаа. Дараа нь, 1857—˗1858 оны бослогоос хойш британийн засгийн газар Энэтхэгийг удирдах ажлыг шууд гартаа авсныг бид сүүлчийн захидлаас, олж мэдсэн билээ. Гэвч тэглээ гээд уг бодлогын зарчимд нэг их өөрчлөлт гараагүй юм, яагаад гэвэл засгийн газар Дорнод˗Энэтхэгийн компанийг захирч байсан тэр л ангийг төлөөлж байлаа.

	Энэтхэг, Английн эдийн засгийн эрх ашиг хоорондоо илтэд харшлан байлаа. Гэвч бүх эрх мэдэл Английн гарт байсан болохоор үүссэн мөргөлдөөнийг заавал Англид ашигтайгаар шийддэг байжээ. Английн нэг нэрт бичгийн хүн Английг бүр үйлдвэржихээс өмнө Дорнод˗Энэтхэгийн компанийн эзэмшил Энэтхэгт хэчнээн их хор уршиг тарьж болохыг заан дурдаж байжээ. Тэр бол улс төрийн эдийн засгийн ухааны эцэг гэж нэрлэгдэх Адам Смит байлаа. Тэр бүр 1776 онд нийтлүүлсэн «Ард түмний хөрөнгө баялаг>> гэсэн алдарт номдоо Дорнод˗Энэтхэгийн компанийн талаар бичихдээ:

	«Эрх дарх бүхий худалдаачдын компанийн засаг захиргаа аль ч орны хувьд хамгийн олиггүй ёс байж болох юм... Бүрэн эрхтэй гэж үзэж байгаа Дорнод˗ Энэтхэгийн компанийн эрх ашиг нь түүний эзэмшлийн энэтхэг рүү илгээж буй европын таваарыг тэнд аль болохоор хямд худалдаад, харин тэндээс тээж авчирч байгаа энэтхэгийн таваарыг аль болохоор их үнэтэй худалдахыг шаардаж байна. Гэвч тэр компанийн худалдаачдын худалдааны эрх ашиг үүнд эрс харшилна. Бүрэн эрх эдэлж байгаагийн хувьд тэдний эрх ашиг тэдний мэдэлд байгаа орны эрх ашигтай яв цав нийцэж байгаа юм. Харин худалдааны компанийн хувьд түүний эрх ашиг энэ эрх ашигтай огтхон ч нийцэхгүй байгаа юм» гэжээ.

	Англичуудыг энэтхэгт ирэх үед хуучин феодалын байгуулал нэгэнт нуран унаж эхэлж байсан гэж би чамд ярьсан. Моголын эзэнт гүрэн мөхсөн явдал Энэтхэгийн янз бүрийн нутагт улс төрийн хямралдаан, эх захгүй байдлыг бий болгожээ. Хэдийгээр байдал тийм байсан ч гэсэн «Энэтхэг арван наймдугаар зууны үед аж үйлдвэр ихээхэн хөгжсөн, бас хөдөө аж ахуйн орон байлаа. Энэтхэгийн гар нэхэх суурь машин Азийн төдийгүй, Европын зах зээлийг хангаж байсан» гэж энэтхэгийн эдийн засагч Ромеш Чандра Датт бичжээ. Энэтхэг эрт дээр үед гадаад зах зээл дээр ноёрхож байсан гэж би түрүүчийнхээ захидлуудад бичсэн. Дөрвөн мянган жилийн өмнөх үеийн Египетийн занданшуулсан шарилыг энэтхэгийн мосуул даавуугаар ороож байжээ. Энэтхэгийн гар урчуудын урлал Дорнодод ч, Өрнөдөд ч алдартай байлаа. Улс төрийн хувьд уналтад ороод байсан үед ч гэсэн гар урлал нь өндөр төвшинд байсаар байсан юм. Англичууд хийгээд худалдаа наймаа хийхээр Энэтхэгт ирдэг бусад үндэстний худалдаачид далайн чанад дахь таваарыг авчирч худалдах биш, харин Энэтхэгт хийсэн үзэмжит сайхан эдлэлүүдийг худалдан аваад, дараа нь түүнийг Европт аваачиж өндөр үнээр дамлаж ашиг олох зорилготой байжээ. Тийм учраас эхний үедээ Энэтхэгт ирсэн гадаадынхан түүхий эдийг биш, харин тэндхийн үйлдвэрлэсэн таваарыг ихэд сонирхдог байжээ. Дорнод˗ Энэтхэгийн компани Энэтхэгт ноёрхлоо тогтоохоос өмнө энэтхэгт үйлдвэрлэсэн бөс даавуу, ноосон ба торгон нэхмэл, хатгамлын зүйлийг худалдан ихээхэн ашигтай наймаа хийж байлаа. Энэтхэг, ялангуяа нэхмэлийн үйлдвэрлэлийн талаар ихэд хөгжсөн байжээ. «Нэхмэл бол энэтхэгийн ард түмний үндэсний аж үйлдвэр байсан бөгөөд сая сая эмэгтэйчүүд ээрэх ажил хийдэг байсан» гэж Р. Ч. Датт бичжээ. Энэтхэгийн нэхмэл эдлэлийг Англи болон Европын бусад орон, түүнчлэн Хятад. Япон, Бирм, Арави Перс, афганистан орнууд аваачдаг байжээ.

	1757 онд Клайв Бенгальд байдаг Муршидабад хотын талаар бичихдээ, «Лондон шиг том, маш олон хүнтэй, баян хот юм. Тэгэхдээ Муршидабад нь Лондонгоос хамаагүй илүү баян» гэсэн байлаа. Тэр бол Плессийн дэргэд тулалдаан болж, англичууд Бенгальд бүрмөсөн бэхэжсэн тэр хот билээ. Тийм болохоор Бенгаль улс төрийн талаар сүйрэлд орж байх үедээ аж үйлдвэрийн олон янзын салбартай, баян газар бөгөөд гоёмсог сайхан эдлэлүүдээ дэлхийн янз бүрийн оронд гаргадаг байжээ. Дакка хот ялангуяа нарийн хийцтэй мосуул даавуугаараа гайхуулж, түүнийг асар их хэмжээгээр гадагш гаргаж байжээ.

	Тийнхүү өгүүлэн буй үед Энэтхэг орон цэвэр хөдөө аж ахуйн хөгжлийн хувьд үлэмж урагш ахисан байлаа. Энэтхэг одоо хүртэл, мөн цаашид ч удтал ихэвчлэн хөдөө аж ахуйн орон байх нь мэдээж. Тэгэхдээ хөдөө аж ахуйн ажил амьдралын зэрэгцээгээр бас хотын амьдрал ч хөгжин цэцэглэж байлаа. Хотуудад гар урчууд, мастерууд хуран цугларч, хамтын үйлдвэрлэл үүсэж, өөрөөр хэлбэл зуу болон түүнээс илүү ч гар урчуудаас бүрдсэн жижигхэн фабрикууд байгуулан ажиллуулж байжээ. Тэдгээр фабрик нь хожим гарч ирсэн машинт үйлдвэрийн үеийн асар том фабрикуудтай зүйрлэшгүй нь мэдээж. Өрнөд Европт, ялангуяа Нидерландад аж үйлдвэржүүлэлт эхлэхээс өмнө тийм фабрик олон байсан юм.

	Энэтхэг шилжилтийнхээ үед байлаа. Энэтхэг аж үйлдвэрийн орон болж, хотуудад нь хөрөнгөтөн анги бий болж байжээ. Фабрикийг өмчлөгчид нь капиталистууд бөгөөд тэд мастеруудыг түүхий эдээр хангадаг байлаа. Тэр анги яв явсаар Европт болсон шиг феодалуудын ангийг халж чадах хүчирхэг анги болж хувирах нь эргэлзээгүй байсан юм. Гэвч яг тэр үеэр англичууд ирж саад учруулан, энэтхэгийн аж үйлдвэр бүтэлгүйгээр эргэсэн билээ.

	Дорнод˗Энэтхэгийн компанид ашиг орлого оруулдаг тул энэтхэгийн аж үйлдвэрийг эхний үед хөхүүлэн дэмжиж байжээ. Энэтхэгийн таваарыг хилийн чанад гаргаж худалдсанаар алт мөнгө цутган орж эхэлсэн юм. Гэвч английн үйлдвэр худалдааны эздэд тэр өрсөлдөөн сэтгэлд нийцээгүй учир арван наймдугаар зууны эхээр тэд засгийн газраараа дамжуулан англид аваачиж байгаа энэтхэгийн таваараас гааль авдаг болгосон байна. Энэтхэгийн зарим таваарыг Англид оруулахыг бүрмөсөн хориглож, энэтхэгийн зарим нэхмэл эдлэлээр хувцас хийж өмсөөд нийтийн дунд явсан байвал гэмт хэрэг хэмээн үздэг байсан байх юм даг шүү. Тэд хуулиар далайлган хориг саад хийх боломжтой байлаа. Харин Энэтхэгт английн бөс бараанд хориг тавих гэвэл шууд л шоронд орно гэсэн үг байжээ! Бусад зах зээл бий тул Энэтхэгийн таваарыг Англид оруулахыг эсэргүүцлээ гээд нэг их хор учруулж чадахгүй байсан юм. Гэвч яг тэр үеэр Англи Дорнод Энэтхэгийн компаниар дамжуулан Энэтхэгийн үлэмж хэсэгт хяналтаа тогтоож, энэтхэгийг хохироох замаар өөрийн аж үйлдвэрийг ивээн дэмжих бодлогыг алхам алхмаар явуулж эхэлсэн юм. Английн таваарыг ямар нэгэн гаалийн төлбөр төлөхгүйгээр Энэтхэгт оруулж болдог байжээ. Бас Энэтхэгийн дотор гар урчууд, мастеруудыг элдвээр хавчин, тэднийг Дорнод Энэтхэгийн компанийн мэдлийн фабрикууд дээр ажиллахыг шаардах болсон байна. Тэр ч байтугай тээврийн гааль тогтоох, өөрөөр хэлбэл нэг газраас нөгөө газар бараа тээхэд гаалийн татвар төлүүлэх замаар Энэтхэгийн дотоод худалдааг ихээхэн алдагдалд оруулж байжээ.

	Энэтхэгийн нэхмэлийн аж үйлдвэр өндөр төвшинд хүрсэн тул английн өсөн дэгжигч үйлдвэр түүнтэй өрсөлдөж үл чадахын учир ойролцоогоор наян хувийн хэм тэнцүүлэх гааль тогтооход хүрч байжээ. Арван есдүгээр зууны эхэн үеэр энэтхэгийн зарим тосгон ба хөвөн нэхмэлийг английн зах зээл дээр Англид үйлдвэрлэсэн нэхмэлээс маш хямд худалдаж байжээ. Гэвч Англи улс Энэтхэгт ноёрхлоо тогтоосон болохоор энэтхэгийн аж үйлдвэрийг унагахыг чармайх учир уг байрлал удаан үргэлжилж чадахгүй нь мэдээж байлаа. Тэгээд ч энэтхэгийн гэрийн аж үйлдвэрт бүтээсэн эдлэл улам бүр боловсронгуй болсоор байсан машинт аж үйлдвэрийн бүтээгдэхүүнтэй удтал өрсөлдөж чадахгүй байлаа. Машинт аж үйлдвэр асар их хэмжээний эдлэхүүнийг илүү үр ашигтай үйлдвэрлэж чаддаг болохоор гэрийн аж үйлдвэрийнхийг бодвол гаргасан бүтээгдэхүүн нь маш хямд үнэтэй болж байжээ. Гэвч Англи тэр үйл явцыг хүчээр түргэтгэсэн учир аажмаар шинэ нөхцөлд зохицон ажиллахад нь Энэтхэгт саад тотгор учруулжээ.

	Тийнхүү олон зууны турш «Дорно дахины Ланкашир болж». арван наймдугаар зууны үед Европыг асар их хэмжээний хөвөн нэхмэл эдлэлээр хангаж байсан Энэтхэг орон үйлдвэрлэгч орон байсан байр сууриа алдаж, ерийн английн таваарыг хэрэглэгч газар болон хувирчээ. Хөгжлийн хэвийн явцад бий болж болох ёстой байсан машин Энэтхэгт бий болсонгүй, харин машинаар үйлдвэрлэсэн таваар энэтхэгт гаднаас түрэн орж ирэх болсон байна. Бусад оронд Энэтхэгээс гаргасан асар их таваар алт мөнгө болон орж ирдэг байсан бол урвуугаар эргэж, Энэтхэгт гадаадын таваар орж ирэн улс орны алт мөнгө гадагш урсан гарах болжээ.

	Энэтхэгийн нэхмэлийн аж үйлдвэр тэр довтолгоонд хамгийн түрүүнд өртжээ. Англид машинт аж үйлдвэр хөгжихийн хэрээр энэтхэгийн аж үйлдвэрийн бусад салбар ч мөн нэхмэлийн аж үйлдвэрийн замаар оржээ. Ер нь аль ч орны засгийн газар тэр орны аж үйлдвэрийг хамгаалан дэмжиж байх үүрэгтэй байдаг билээ. Гэтэл Дорнод˗Энэтхэгийн компани түүнийг огтхон ч дэмжээгүйгээр үл барам, английн аж үйлдвэртэй мөргөлдсөн түүний аль ч салбарыг дарж унагаж байжээ. Энэтхэгийн хөлөг онгоцны үйлдвэр уналтад орж, металл эдлэлийн үйлдвэрлэлийг хорогдуулж, шил, цаасны үйлдвэр хүртэл зогссон байлаа,

	Гадаадын таваар эхний үед боомт хотууд түүний зах залгаа газруудаар орж ирж байжээ. Засмал ба төмөр зам өргөжихийн хэрээр гадаадын таваар улам бүр улс орны гүнд нэвтрэн орж, тосгоны гар урчуудыг хүртэл шахан гаргахад хүрчээ. Суэцийн сувгийг нээсэн явдал Английг Энэтхэгтэй улам ойртуулж, британийн таваарыг хямд үнээр тээж авчрах болжээ. Машинаар үйлдвэрлэсэн таваарыг улам ихээр тээн авчирч, тэр нь хамгийн алслагдсан хол тосгодод хүртэл хүрч байлаа. Тэр үйл явц арван есдүгээр зууны турш үргэлжилж, одоо ч ямар нэгэн хэмжээгээр үргэлжилсээр байгаа юм. Гэвч сүүлийн жилүүдэд түүнд зарим нэг саад тотгор учрах болсон бөгөөд тэр тухай бид хожим ярилцах болно.

	Ингэж британийн таваар газар сайгүй нэвтрэх болсноор Энэтхэгийн гараар үйлдвэрлэх аж үйлдвэрийг мөхөөсөн юм. Гэтэл бас үүнээс ч хөнөөлтэй өөр тал байлаа. Ажилгүй болсон олон сая гар урчуудын байдал ямар байв аа? Ажилгүй болсон үй олон жирийн нэхмэлчид, бусад ажилчид яасан бэ? Том фабрикууд бий болмогц Англид ч гар урчууд бас л ажилгүй болжээ. Тэд асар их зовон зүдсэн боловч шинэ фабрикуудад очиж ажиллах болсон тул яваандаа шинэ нөхцөлд зохицон ажиллах болсон байна. Энэтхэгт тийм зам байсангүй. Очоод ажиллачих тийм фабрик Энэтхэгт байгаагүй, англичууд Энэтхэгийг орчин үеийн аж үйлдвэртэй болгохыг хүсээгүй учир шинэ фабрик барьж байгуулахыг дэмждэггүй байжээ. Тийм учраас гэр оронгүй, ажилгүй болсон үгээгүй гар урчууд тосгон руу явцгаах болжээ. Гэтэл тосгонд очоод ч тэд сайнаа үзсэнгүй, тэнд тэртэй тэргүй хүн олон, эзэмших сул газаргүй байлаа! Зарим нэг хоосорсон гар урчууд тариачин болж амжсан боловч тэдний ихэнх нь газаргүй байнга ажил хайсан зарц нар болон хувирсан байна. Бас олон хүн аяндаа өлбөрч үхсэн байж таарна. «Эдийн засгийн түүхэнд одоогийнх шиг ийм ядуу зүдүү байдал гарч байгаагүй байх. Энэтхэгийн тал нутаг нэхмэлчдийн ясаар дүүрчээ» гэж 1834 онд английн генерал˗губернатор илтгэж байсан гэж ярилцдаг.

	Тэдгээр нэхмэлчид, гар урчуудын олонх нь том жижиг хотуудад амьдран суудаг байлаа. Одоо нэгэнт тэдний мэргэжил хэрэггүй болсон учир тэд тосгон руу явж, газар тариалан бараадах болсон байна. Тийнхүү хотуудын хүн ам цөөрч, тосгоны хүн ам олширчээ. Өөрөөр хэлбэл. Энэтхэг хот гэхээсээ илүү хөдөөгийн  амьдралтай орон болжээ. Улс орон хөдөө аж ахуйжих явдал арван есдүгээр зууны турш үргэлжилсэн ба одоо ч зогсоогүй байгаа юм. Энэ бол тэр үеийн Энэтхэгийн хөгжлийн хачин өвөрмөц шинж байлаа. Дэлхий дахинд машинт аж үйлдвэрийн хөгжил, үйлдвэржих явцаас болж хүмүүс тосгоноос хотод очиж байхад Энэтхэгт уг хандлага ихэвчлэн урвуу байлаа. Хот жижгэрэн  эзгүйрч, хүмүүс гэдэс тэжээхийн тулд улам олноороо  газар тариалан руу тэмүүлэх болсон байв.

	Аж үйлдвэрийн голлох салбаруудын зэрэгцээгээр бас олон тооны хоёрдогч буюу туслах чанарын салбарууд үгүй болжээ. Өнгөлөх үйлдвэр, нэхмэл эдлэлийг будаж, хээ тавих ажил улам улам хунигдаж чаркха хэмээх гараар ээрэх ажил бүрмөсөн зогсож, олон сая айл өрх гар ээрүүлгүй болжээ. Энэ нь тариачид орлого олох нэмэгдэл эх булгаасаа хагацлаа гэсэн үг байлаа, учир нь гэр бүлийн гишүүд гараар юм ээрч газар тариалангаас олох орлогоо сэлбэдэг байлаа. Машинт аж үйлдвэр хөгжиж эхэлж байх үед Өрнөд Европт ч тийм явдал болж байсан л даа. Гэвч тэнд уг үйл явц зүй тогтлоороо болж, нэг байгуулал мөхөж, шинэ байгуулал үүсэж байсантай холбоотой байв. Харин Энэтхэгт тэр өөрчлөлтийг хүчирхийллийн аргаар хийсэн юм. Гэрийн аж үйлдвэрт суурилсан хуучин байгуулал мөхсөн боловч шинээр төрж гарах юм байсангүй. Британийн эрх баригчид британийн аж үйлдвэрийн эрх ашгийг харгалзан тийм зүйл гаргуулахгүй байжээ.

	Англичууд эрх мэдэл булаан аваад байх үед Энэтхэгт аж үйлдвэрийн бүтээгдэхүүн үйлдвэрлэх явдал хөгжин цэцэглэж байсныг бид үзлээ. Хэрэв дараачийн алхамд нь хэвийн байдлаар хөгжсөн бол том машинтай болж, үйлдвэржсэн орон болж болох байсан юм. Гэвч Энэтхэг урагш ахихын оронд британийн бодлогын уршгаар гэдрэг ухарчээ. Энэтхэг бүхэлдээ аж үйлдвэргүй болж, урьдынхаасаа улам илүү хөдөө аж ахуйн орон болсон юм.

	Тийнхүү ядруу дорой газар тариалан ажилгүй болсон асар олон гар урчууд хийгээд бусад бүх хүнийг тэжээх болсон байжээ. Хүн ам улам өсөөд байхад тосгонд бага газартай байна гэдэг тун хэцүү ажээ. Энэтхэгийн ядуурлын гол үндсэн гогцоо үүнд байгаа юм. Энэхүү бодлого (өөрөөр хэлбэл, английн явуулсан бодлого˗ред) манай олонх хүн ядуурсны шалтгаан болсон юм. Энэ гол асуудлыг шийдээгүй цагт Энэтхэгийн тариачид ба хөдөөгийн оршин суугчдын ядуу зүдүү байдлыг эцэс болгож чадахгүй билээ.

	Газар тариалангаас өөр ямар ч эрхэлж чадах юм байхгүй дэндүү олон хүн газартай хадагдсанаас болж ферм болон бууц газрууд олон тооны өчүүхэн жижиг хэсгүүд болон сарнисан байна. Бүх хүнд хүрэлцэх газаргүй байлаа. Тариачин өрхөд ногдсон газар нь тун бага учраас түүнийг тэжээж хүчрэхгүй байлаа. Цаг улирал сайн байлаа ч гэсэн ямагт ядуу зүдүү, хагас өлсгөлөн байдалд байдаг байжээ. Гэтэл цаг улирал тэр болгон сайн байдаггүй билээ. Тариачид цаг агаарын гамшиг, муссон салхины эрхшээлд байлаа. Олон сая хүний амь насыг хөнөөсөн өлсгөлөн, аюумшигт өвчин дэлгэрч байлаа. Хүмүүс тосгоны мөнгө хүүлэгчид дээр очиж зээл авч, тийнхүү тэдний өр нь өссөөр төлөх найдвар нь бүрэн тасраад ирэхийн цагт цаашид амьдарна гэдэг тэдэнд дааж давшгүй ачаа болон хувирдаг байлаа. Арван есдүгээр зууны үед Британийн ноёрхолд байсан Энэтхэгийн ихэнх хүн ам ийм маягийн амьдралтай байлаа.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

